
1.  Cyflwyniad i Gynllun Strategol Y Gymraeg mewn Addysg 
 
Yn Rhagfyr 1996 cyhoeddodd Cyngor Gwynedd Gynllun Iaith Gymraeg yn unol â gofynion 
Deddf yr Iaith Gymraeg 1993.  Fe’i cymeradwywyd gan Fwrdd yr Iaith Gymraeg, ac ynddo 
nodir sut y mae’r Cyngor, wrth ymdrin â’r cyhoedd, yn trin yr Iaith Gymraeg a’r Saesneg ar y 
sail eu bod yn gyfartal. 
 
O dan Rhan 1 a Rhan 2 Deddf yr Iaith Gymraeg 1993, roedd yn ofynnol i’r Awdurdod Addysg 
Lleol ddarparu Cynllun Iaith Gymraeg sy’n delio’n benodol ag Addysg [Cynllun Addysg 
Gymraeg].  Cymeradwywyd Cynllun Addysg Gymraeg cyntaf Cyngor Gwynedd yn 
Nhachwedd 1998.  Yn dilyn cyfnod gweithredu tair blynedd y Cynllun Addysg Gymraeg 
lluniwyd ail Gynllun a gymeradwywyd yn Awst 2004.  Adolygwyd y Cynllun yn 2010 a 
chymeradwywyd y Cynllun Addysg Gymraeg yma gan Fwrdd yr Iaith Gymraeg ar 30 Mehefin 
2011.  Yn dilyn hyn, lluniwyd a chymeradwywyd Cynllun Strategol y Gymraeg mewn Addysg 
ar gyfer 2013-14.   
 
Eleni, daeth Deddf Safonau a Threfniadaeth Ysgolion Cymru (2013) yn gyfraith yng Nghymru 
ar 4 Mawrth 2013.  Mae’r Ddeddf yn gosod dyletswydd statudol ar awdurdodau lleol i baratoi 
a chyflwyno Cynllun Strategol y Gymraeg mewn Addysg i Lywodraeth Cymru.  Bydd y 
cynlluniau cyntaf o dan y trefniadau statudol hyn yn cael eu gweithredu o Ebrill 1 2014 am 
gyfnod o 3 blynedd hyd at fis Mawrth 2017.  Bydd y cynlluniau hyn yn amlinellu sut bydd 
awdurdodau lleol yn bwriadu cyflawni nodau a thargedau Llywodraeth Cymru a amlinellir yn y 
Strategaeth Addysg Cyfrwng Cymraeg.   

Dehonglir y Strategaeth yng nghyd-destun Polisi Iaith Cyngor Gwynedd a thrwy hynny 
wireddu’r deilliannau.  Bydd yr Awdurdod yn sicrhau fod y prif elfennau yn cael eu 
hadlewyrchu ac yn cael sylw priodol yn y Cynllun Strategol.   
 
Nôd y Polisi Iaith [1996] yw sicrhau bod holl ddisgyblion y Sir yn meddu ar ddwyieithrwydd 
cytbwys oed-berthnasol er mwyn eu galluogi i fod yn aelodau cyflawn o’r gymdeithas 
ddwyieithog y maent yn rhan ohoni. Wrth ddwyieithrwydd oed berthnasol golygir bod 
disgyblion yn meddu ar sgiliau ieithyddol priodol yn y Gymraeg a’r Saesneg. 
 
Yn ogystal â datblygu hyfedredd disgyblion yn y ddwy iaith, disgwylir i holl sefydliadau addysg 
y Sir adlewyrchu ac atgyfnerthu’r Polisi Iaith yn eu gweinyddiad, eu bywyd cymdeithasol a’u 
trefn fugeiliol yn ogystal ag yn eu darpariaeth gwricwlaidd.   
 
Er mai nôd cyffredinol y Polisi yw dwyieithrwydd, fe bwysir y fantol o blaid y Gymraeg yn y 
blynyddoedd cynnar er mwyn gosod sylfeini cadarn ar gyfer datblygiad pellach. Yn y cyfnodau 
allweddol eraill, disgwylir i ysgolion gynllunio’n fwriadus er mwyn datblygu gafael disgyblion ar 
y Gymraeg. 
 
Cydwedda hyn yn dda gyda phrif nodau Cynllun Strategol y Gymraeg mewn Addysg sef 
sicrhau datblygiad y Gymraeg fel pwnc a chyfrwng dysgu o oedran cyn-ysgol ymlaen.  
 
Bydd unrhyw ddiffyg gweithredu mewn perthynas â’r Gymraeg a sicrhau dilyniant o un cyfnod 
allweddol i’r nesaf yn ddarostyngedig i’r trefniadau a nodir yn y Cytundeb Partneriaeth 
rhwng yr Awdurdod a’r ysgolion a’r cylchoedd meithrin. Yn y cyd-destun hwn dygir sylw’r 
aelodau etholedig lleol ynghyd â Chadeirydd y Llywodraethwyr at unrhyw faterion o bryder 
sydd yn berthnasol i ddiffyg gweithredu ar gynnwys y Polisi Iaith neu Gynllun Strategol y 
Gymraeg mewn Addysg. 
 
Ceir gwybodaeth bellach ynghylch y "Cynllun Strategol y Gymraeg mewn Addysg 2014-17” 
oddi wrth - Dewi R. Jones, Pennaeth Addysg, Cyngor Gwynedd, CAERNARFON, Gwynedd, 
LL55 1SH.  Ffôn 01766 771 000.  Ffacs 01286 677 347.  dewirjones@gwynedd.gov.uk  

